
కాశీమజిలీ కథలు - తొమ్మిదవ భాగము







సునందుడును రాత్రి పండుకొని యోహో! మహిళాంగుని నేను గౌగలించుకొనినప్పుడు తద్వక్షము మృదువుగను, గఠినముగను సోకినది. మహిళాంగమువలెఁ బురుషాంగ ముండుట వింతగదా? వాని చెల్లె లిట్టివేషము వైచికొని వచ్చినదేమో? నా గౌఁగిలింతకు జంకి వెనుక కొదిగినది. పురుషుఁ డట్లు చేయునా? ఆహా! ఇది ముదితయే యైనచో ముదితహృదయుండ నగుదుం గాక యని తలంచుచు ననేకసంకల్పములతో నిద్రఁబొంద డయ్యెను.

తెల్లవారినతోడనే యిరువురును లేచి యుద్యానవనమునకుఁ బోయిరి. సునందుఁడు సాహసముతో శ్రమణి హస్తంబు గ్రహించి వయస్యా! నేఁడే నా ప్రశ్నమున కుత్తరము వచ్చు, నేమని చెప్పునో? నా కనుగుణయగు రమణి యెందున్నదో యని పలుకుచుఁ జిటికెన విరిచెను.

శ్రమ - (చిరునగవుతో) అనుగుణయన నెట్లుండవలయును?

సునం - నా సంకల్పానుగుణ్యముగా నుండవలయును.

శ్రమ -- సంకల్పమన ?

సునం - సంకల్పమే.

శ్రమ - సరి సరి. మీసంకల్ప మెవ్వరికిఁ దెలియును? కన్యక నాయంత పొడ వుండినం జాలునా?

సునం — ఏదీ నీవెంత పొడవుంటివో, అని కుడిచేతిలో గౌఁగిట జేర్చుకొని, చాలు నింతియే యుండవలయును.

శ్రమ - (గగుర్పాటుతో) నీ సంకల్పము రీతిగఁ బెండ్లికూతురుండు ననుకొనుము. కులము వెలితిదైన నంగీకరింతురా ?

సునం - అన్నిటికిఁదగిన కన్యక యల్పకులంబునఁ బుట్టనే పుట్టదు. పుట్టినచో నాకంగీకారమే. క్షత్రియు లుత్తమకులకన్యం బెండ్లియాడఁగూడదు కాని యవరిజకులం బెండ్లి యాడవచ్చును.

శ్రమ - ఈ మాట సంతోషమయినది.

సునం - అట్టి కన్నె నీ యెరుకలో నెందైన నున్నదా యేమి?

శ్రమ - ఉండఁబట్టియే యిన్ని ప్రశ్నలు.

సునం — వేగఁ జెప్పితివేని నీ బుగ్గలు మరియొకసారి ముద్దుపెట్టు కొనియెదను.

శ్రమ - చిలుక మీ ప్రశ్నమున కుత్తర మిచ్చిన తరువాత జెప్పెదను.

సునం — కానిమ్ము. అది నేఁటి మధ్యాహ్నమే కదా? వినిన తరువాతనే చెప్పుము.

అని వారు వినోదముగా మాటలాడుకొనుచు నొండొరుల బుజములుమీఁదం గైదండం లిడికొని యిటునటు తిరుగుచుఁ గొంతసే పందు విహరించి బసకుఁ బోయిరి.

		 ఈ పేజీలో చివరి మార్పు 3 నవంబరు 2021న 23:16కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

